
maka kalih. Pianak koealonipoené leket pisan mamémé ring ipoen, sakadi mamémé roepaka solahipoené, sawirèh Mèn Tirta oening pisan ngaloemin toer ngapènin manah anak alit. Samaliha ipoen darma toer dana ring alit-alit.






NGROROD.






Ri kalaning bangoenipoené ngedas raina, satata pianakipoené maka kalih ngriinin ngendjitin damar, toemoeli kadoendoen raramanipoené maka kalih. Asapoenika moenggoehing ganganipoené anaké alit-alit maka kalih. Inggih jèn sawatarajang titiang, wènten inab waoe asasih soewènipoené njakitin déwek asapoenika, matamboen antoek ipoen batinipoené waoe selaé ringgit. Raris wenten gatra, reké patjang wènten kakletjan trang ring Pedoengan. Kénginan Mèn Tirta tragia pisan ring padagangan sawirèh nagenin pisan ipoen patjang madolan. Sané djoemah taler tan lali ipoen nragiain, njangklibang ring saroené pisan, sawirèh ipoen sampoen oening ring prah anak moeaninnjané. Mangdé sampoenang né moeani ngimoer, taler sampoen kagelarin kalih ringgit. Sampoen ri kalaning nedeng ramèn kakletjané. Pan Soedana tan keni malih tinda ipoen antoek né loeh, poepoet pianakipoené maka kalih, intjoeh ngajahin mèmènipoené. Tan kotjap indik Pan Soedanané makakletjan, tjrita mangkin ring oewoesan kakletjan, toer aneké mablandja sampoen telas, kénginan doek poenika sampoen wengi, Pan Soedana dèrèng da raoeh nampekin sané loeh, patjang ngrombo makta prabot boedal. Jadiapin ipoen Mèn Tirta liat-liat toer brangti ring manah, sinamian poenika tan wènten pikenohipoen. Mapamoepoet tan lian Mèn Tirta nèwèk ngadjang saprabotipoené sami, pianakipoené sareng kalih ngenahin, sakarin sané kaboeat antock Mén Tirta poenika. Sasampoené poepoet makakadjang, sampoen wengi, Mèn Tirta djoemah taler njantos-njantos sané moeani, sawirèh Mèn Tirta ngaat oening, asapoenapi indik makaon polihipoené ring kakletjan. Ngantos sampoen poepoet ipoen ngawilang djinah olih-olihnjané madolan. toer sampoen tengah wengi, taler Pan Soedana dèrèng raoeh. Sawirèh kalintang oonipoené, saoewoesan matamped-tamped, ngraris ipoen masaré. Bèndjangné ngedas raina bangoen ipoen Mèn Tirta maratengan, toer sampoen poepoet antoek ipoen

